
Annotatsiya: Ushbu maqolada O‘zbekiston hududida qishloq xo‘jaligi mahsulotlari umumiy hajmini prognozlashda 
qo‘llaniladigan ekonometrik modellar tahlil qilinadi. Qishloq xo‘jaligi sohasining dinamik rivojlanishi va aniq prognozlash 
zarurati sharoitida ushbu tadqiqotda vaqt qatorlari hamda regressiya modellarining qo‘llanilish imkoniyatlari chuqur 
o‘rganiladi. Ekonometrik modellarni qo‘llashda Osiyo taraqqiyot bankining 2006–2023-yillar oralig‘idagi statistik 
ma’lumotlaridan foydalanilgan.

Kalit soʻzlar: ekonometrik modellar, qishloq xo‘jaligi mahsulotlari, prognozlash, O‘zbekiston, vaqt qatorlari, regressiya 
tahlili.

Abstract: This article analyzes the econometric models used to forecast the total volume of agricultural production in 
Uzbekistan. In the context of the dynamic development of the agricultural sector and the need for accurate forecasting, 
this study explores the possibilities of using time series and regression models. Using econometric models, data from the 
Asian Development Bank was obtained for the period from 2006 to 2023.

Key words: econometric models, agricultural products, forecasting, Uzbekistan, time series, regression analysis.

Аннотация: В этой статье будут проанализированы эконометрические модели, используемые для прогнозирования 
общего объема сельскохозяйственной продукции в Узбекистане. В условиях динамичного развития 
сельскохозяйственного сектора и необходимости точного прогнозирования данное исследование исследует 
возможности применения временных рядов и регрессионных моделей. При применении эконометрических 
моделей были получены данные Азиатского банка развития за период с 2006 по 2023 год.

Ключевые слова: эконометрические модели, сельскохозяйственная продукция, прогнозирование, Узбекистан, 
временные ряды, регрессионный анализ.

K I R I S H
O‘zbekiston iqtisodiyotida qishloq xo‘jaligi yetakchi tarmoqlardan biri hisoblanadi. Mamlakat agrar 

sektorining barqaror rivojlanishi oziq-ovqat xavfsizligini ta’minlash, eksport salohiyatini oshirish hamda hududiy 
iqtisodiyotni mustahkamlashda muhim ahamiyat kasb etadi. Shu sababli, qishloq xo‘jaligi mahsulotlari umumiy 
hajmini aniq prognozlash masalasi iqtisodiy tahlil va rejalashtirish jarayonlarida dolzarb ahamiyatga ega.

Bugungi kunda zamonaviy ekonometrik modellar yordamida qishloq xo‘jaligi mahsulotlari ishlab chiqarish 
hajmini oldindan baholash imkoniyati mavjud. Vaqt qatorlari, regressiya tahlili va boshqa statistik usullar asosida 
ishlab chiqilgan prognozlar qishloq xo‘jaligi siyosatini shakllantirish, investitsion strategiyalarni belgilash hamda 
resurslardan samarali foydalanishga yordam beradi.

Ushbu maqolada O‘zbekistonda qishloq xo‘jaligi mahsulotlari umumiy hajmini prognozlashda 
ekonometrik modellar qo‘llanilishining ilmiy asoslari o‘rganiladi. Tadqiqot davomida Osiyo taraqqiyot bankining 
2000–2023-yillarga oid statistik ma’lumotlari tahlil qilinib, qishloq xo‘jaligi mahsulotlari ishlab chiqarish hajmining 
asosiy tendensiyalari aniqlanadi. Shuningdek, maqolada vaqt qatorlari modeli va regressiya tahlili asosida 
ishlab chiqilgan prognoz natijalari baholanadi hamda ularning amaliy ahamiyati muhokama qilinadi.

M A V Z U G A  O I D  A D A B I Y O T L A R  S H A R H I
Qishloq xo‘jaligi mahsulotlari hajmini o‘rganishga bag‘ishlangan ilmiy adabiyotlar va tadqiqot jurnallarida 

turli xil ekonometrik modellar taklif etilgan. Jumladan, Purna Chandra Padhan o‘zining “Application of ARIMA 
Model for Forecasting Agricultural Productivity in India” (“Hindistonda qishloq xo‘jaligi mahsuldorligini prognoz 
qilish uchun ARIMA modelini qo‘llash”) nomli tadqiqotida qishloq xo‘jaligi mahsulotlari hajmini prognozlashda 
vaqtli qatorlar ma’lumotlarini tahlil qiluvchi ARIMA (Autoregressive Integrated Moving Average) modelidan 
foydalangan. U mazkur model asosida 1950–2010-yillar oralig‘idagi yillik qishloq xo‘jaligi mahsulotlari statistik 
ma’lumotlarini tahlil qilgan.1 

Robert Mathenge Mutwiri o‘zining “Forecasting of Tomatoes Wholesale Prices of Nairobi in Kenya: Time 
Series Analysis Using SARIMA Model” (“Keniya Respublikasining Nayrobi shahrida pomidor ulgurji narxlarini 
vaqtli qatorlar asosida SARIMA modeli yordamida prognozlash”) nomli ilmiy tadqiqotida pomidor narxini 
bashorat qilish maqsadida SARIMA (Seasonal Autoregressive Integrated Moving Average) modelini qo‘llab, 
uning amaliy samaradorligini tahlil qilgan.2 

Qulmatova S., Karimov B. va Azimov D. o‘zlarining tadqiqot ishida qishloq xo‘jaligi mahsulotlari hajmi 
bilan qishloq xo‘jaligi texnikalari o‘rtasidagi bog‘liqlikni ko‘p omilli regressiya modellari yordamida tahlil qilgan. 
Dastlab, standart masshtablovchi algoritm (Standard Scaler) sinovdan o‘tkazilgan va yo‘qotish miqdori o‘rtacha 
kvadratik xato (MSE – Mean Squared Error) orqali hisoblangan. Ushbu yondashuv asosida o‘rtacha kvadratik 
xato, qoldiq kvadratlar yig‘indisi (ya’ni, prognoz qiymati bilan real 𝑦i orasidagi farqning kvadrati) hamda boshqa 
qo‘shimcha statistik ko‘rsatkichlar aniqlangan. Tadqiqot natijalari ko‘p omilli regressiya modellari yordamida 
qishloq xo‘jaligi mahsulotlari hajmini prognozlash imkoniyatini isbotlagan hamda qishloq xo‘jaligi texnikasi 
ishlab chiqarishga sezilarli ta’sir ko‘rsatishini asoslab bergan. Ushbu ish qishloq xo‘jaligi sohasida strategik 
rejalashtirish va resurslarni taqsimlashda muhim amaliy yo‘l-yo‘riqlarni taqdim etadi3.

M. Yaseen, M. Zakria, Islam-ud-Din Shahzad, M. I. Khan va M. A. Javed shakarqamish hosildorligini 
modellashtirish va prognoz qilish bo‘yicha ilmiy tadqiqot o‘tkazgan. Tadqiqotda 1947–2002-yillar davomida 
to‘plangan shakarqamish hosildorligi haqidagi ma’lumotlardan foydalanilgan. Tadqiqotda eng mos model 
sifatida ARIMA (Autoregressive Integrated Moving Average) modeli tanlangan. Mazkur modelda avtoregressiv 
tartib – 2, farqlovchi komponent – 1 va harakatlanuvchi o‘rtacha tartib – 2 deb belgilangan. Prognozlash 2008–
2009-yillar uchun amalga oshirilgan. Shuningdek, 1999–2000-yildan 2001–2002-yilgacha bo‘lgan davr uchun 
ishlab chiqilgan dastlabki prognoz qiymatlari haqiqiy statistik ko‘rsatkichlar bilan taqqoslangan. Tahlil natijalari 
prognoz qiymatlari real ma’lumotlarga juda yaqin ekanini ko‘rsatgan va modelning aniqligini tasdiqlagan.4

T A D Q I Q O T  M E T O D O L O G I YA S I
Ushbu tadqiqotda qishloq xo‘jaligi mahsulotlari hosildorligini prognozlashda ekonometrik model sifatida 

ko‘p hadli (polinomial) regressiya modeli qo‘llanilgan. Qishloq xo‘jaligi mahsulotlari hosildorligi dinamikasini 
vaqt o‘qi bo‘yicha o‘rganish va prognozlash maqsadida statistik hamda ekonometrik usullardan foydalanilgan. 
Tadqiqotning asosiy maqsadi – vaqtning o‘zgarishiga qarab mahsulot hajmidagi o‘zgarishlarni matematik 
model orqali ifodalash va kelgusidagi davrlar uchun aniq prognozlar olishdan iborat. Ma’lumotlar bazasi sifatida 
2006–2024-yillar oralig‘idagi dinamik qatorlar tanlangan. Ushbu ma’lumotlar Osiyo taraqqiyot bankining rasmiy 
saytlaridan olingan.

Tadqiqotda quyidagi belgilardan foydalanilgan:
t – vaqt (yil) ko‘rsatkichi,
Y – yillik mahsulot hajmi,
Y′ – model orqali hisoblangan prognoz qiymati.
Ma’lumotlar ketma-ket 18 ta vaqt nuqtasi bo‘yicha shakllantirilgan bo‘lib, ular mahsulot hajmining 

o‘sish tendensiyasini aks ettiradi. Qishloq xo‘jaligi mahsulotlari hajmining vaqt bo‘yicha o‘zgarishi iqtisodiy 
jarayonlarning chiziqli bo‘lmagan xususiyatiga ega bo‘lishi sababli, ushbu tadqiqotda 3-darajali ko‘p hadli 
regressiya modeli (polinomial regressiya) tanlangan. Model quyidagi ko‘rinishga ega:

Y=β0​+β1​t+β2​t2+β3​t3+ε

1	 Purna Chandra Padhan, 2011.  Application of ARIMA Model for Forecasting Agricultural Productivity in India, XLRI, School of Busi-
ness and Human Resources, P.B. No 222, C.H. Area (East), Jamshedpur-831035, Jharkhand, India. Corresponding author’s e-mails: 
pcpadhan@xlri.ac.in; pcpadhan@yahoo.com

2	 Robert Mathenge Mutwiri, 2019. Forecasting of Tomatoes Wholesale Prices of Nairobi in Kenya: Time Series Analysis Using Sarima 
Model. School of Pure and Applied Sciences, Kirinyaga University, Kirugoya, Kenya

3	 Qumatova S., Karimov B., Azimov D., 2023. Data Analysis And Forecasting In Agricultural Enterprises. Tashkent University of Eco-
nomics.

4	 M. Yaseen, M. Zakria, Islam-ud-Din-Shahzad Islam-ud-Din-Shahzad, M. I. Khan, M. A. Javed, 2004. Modeling and Forecasting the 
Sugarcane Yield of Pakistan. Department of Mathematics and Statistics, University of Agriculture, Faisalabad–38040, Pakistan

bu yerda:
Y – kuzatilayotgan mahsulot hajmi.
t – vaqt ko‘rsatkichi,
β0,β1,β2,β3​ – baholanadigan parametrlar,
ε – tasodifiy xatolik.
Tahlil va natijalar
Ushbu tadqiqotda vaqt qatorining statistik tahlili asosida qishloq xo‘jaligi mahsulotlari hajmining o‘sish 

dinamikasini ifodalovchi ekonometrik model ishlab chiqildi. Kuzatilgan qiymatlar (Y) va ular asosida hisoblangan 
prognoz qiymatlar (Y′) o‘rtasidagi yaqinlik darajasi yuqori bo‘lib, bu tanlangan modelning ishonchliligi va real 
sharoitlarga moslashuvchanligini tasdiqlaydi (1-jadval).

1-jadval. Kuzatilgan qiymatlar (Y) va ular asosida hisoblangan prognoz qiymatlar (Y′) o‘rtasidagi yaqinlik darajasi
Yil Y (shartli vaqt belgisi) Y’ (model)

2006.0 5894.762 6945.67
2007.0 7289.522 7884.88
2008.0 8515.268 10429.23
2009.0 10182.500 14578.72
2010.0 24146.200 20333.35
2011.0 34550.130 27693.12
2012.0 41625.430 36658.03
2013.0 47580.190 47228.08
2014.0 59463.240 59403.27
2015.0 71156.860 73183.60
2016.0 81978.420 88569.07
2017.0 102181.900 105559.70
2018.0 127323.200 124155.40
2019.0 142489.700 144356.30
2020.0 163310.000 166162.40
2021.0 197836.400 189573.50
2022.0 208000.000 214589.80
2023.0 245000.000 241211.30
2024.0 269437.90
2025.0 299269.60
2026.0 330706.50
2027.0 363748.50
2028.0 398395.60
2029.0 434647.90

Grafikdan ko‘rinib turibdiki, vaqt o‘tishi bilan hosildorlik keskin ortmoqda. Bu esa tizimli ravishda yuqorilab 
boruvchi trend mavjudligini tasdiqlaydi. Ushbu holat bo‘yicha kubik regressiya modeli (ya’ni, uchinchi darajali 
polinom model) tanlangan. Model quyidagi ko‘rinishga ega:

Y = 12,726x³ + 439,87x² + 1363,2x + 2533,7
bu yerda x – shartli vaqt ko‘rsatkichi (t), Y esa hosildorlik qiymati (tonna yoki boshqa o‘lchov birligida).
Kubik va kvadratik shakldagi splayn funksiyalar tahlil qilinganida, mavjud statistik ma’lumotlar uchun aynan 

kubik splayn funksiyasi mos kelishi aniqlangan. Tuzilgan ekonometrik modelning adekvatligi Fisher mezoni, 
determinatsiya koeffitsiyenti, parametrlarning statistik ahamiyatliligi St’yudent mezoni hamda haqiqiy va model 
(nazariy) qiymatlari orasidagi nisbiy xatolik – approksimatsiya xatoligi ko‘rsatkichlari orqali tekshirib chiqilgan. 
Ushbu baholarga asoslanib, har bir jarayon bo‘yicha model tuzilgan va shu asosda prognoz amalga oshirilgan.

Modelga tegishli determinatsiya koeffitsienti R² = 0,9971 ga teng bo‘lib, bu kuzatilgan dispersiyaning deyarli 
99,71 % i model orqali tushuntirilishini anglatadi. Bu juda yuqori aniqlik ko‘rsatkichidir va model prognozlash 
uchun yaroqli ekanligini bildiradi (1-rasm).

1-rasm. O‘zbekistonda qishloq xo‘jaligi mahsulotlari umumiy hajmini polinomial regressiya modeli asosida 
prognozlash grafigi

Y′ qiymatlarining jadvaldagi real Y qiymatlar bilan solishtirilishi ularning yaqinligini ko‘rsatmoqda. Ayniqsa, 
vaqt ko‘rsatkichi oshgani sari prognoz qiymatlar real qiymatlarga tobora yaqinlashib bormoqda. Bu holat 
modelning ekstrapolyatsiya qilish (kelajakni oldindan aytish) salohiyatini kuchaytiradi (2-rasm).

2-rasm. 2025-2029-yillarda qishloq xo‘jaligida mahsulot ishlab chiqarish hajmi prognozi (mlrd. so‘m)

X U L O S A  V A  T A K L I F L A R
Ushbu tadqiqotda vaqt qatorlari asosida qishloq xo‘jaligi mahsulotlari hosildorligining o‘sish dinamikasini 

ifodalovchi ekonometrik model ishlab chiqildi. Kuzatuv natijalari asosida qurilgan uchinchi darajali polinom 
(kubik) regressiya modeli tanlab olindi va ushbu modelning yuqori darajadagi aniqligi – R² = 0,9971 – uning 
samaradorligini tasdiqladi.

Analiz natijalariga ko‘ra, vaqt o‘tishi bilan mahsulot hajmi barqaror tarzda ortib bormoqda. Bu holat 
grafiklarda (1-rasm, 2-rasm) va prognoz jadvalida yaqqol aks ettirilgan. Model orqali hisoblangan prognoz 

qiymatlar real kuzatilgan qiymatlar bilan juda yaqin bo‘lib, bu tanlangan modelning ishonchliligini va kelajakdagi 
qiymatlarni aniqlashdagi samaradorligini tasdiqlaydi.

Shunday qilib, ushbu ekonometrik yondashuv nafaqat mavjud tendensiyalarni tahlil qilish, balki kelajakdagi 
hosildorlik darajasini yuqori aniqlik bilan bashorat qilish imkonini ham beradi. Bu esa qishloq xo‘jaligida samarali 
rejalashtirish va resurslarni boshqarish uchun muhim vosita bo‘lib xizmat qiladi.

